
O‘ZBEKISTON BANK TIZIMIDA AKTIVLAR 
SIFATINI MUSTAQIL BAHOLASH (AQR) 
MARKAZINI TASHKIL ETISH IMKONIYATLARI

Suxrob G‘aybulloev
Kimyo universiteti mustaqil ilmiy tadqiqotchisi
Email: suxrob7788@gmail.com 
ORCID: 0009-0008-6714-1381

Annotatsiya. Ushbu ilmiy maqolada O‘zbekiston tijorat banklari Asia Alliance Bank, Aloqabank va Mikrokreditbankning 
2020–2025 yillardagi statistik ma’lumotlari asosida bank aktivlari sifatini mustaqil baholash (AQR - Asset Quality Review) 
markazini tashkil etishning zarurati, konseptual modeli va amaliy yo‘l xaritasi tadqiq etiladi. Ushbu maqolada rivojlangan va 
rivojlanayotgan davlatlar bank tizimida AQR tajribasi tahlil etiladi. XVFning 2023 yil bo‘yicha FSAP  hisobotidagi xulosasida 
«targeted AQR is warranted» iborasini maqsadli tashkil etishga xalqaro asos sifatida ko‘rsatiladi. O‘zbekiston Markaziy 
banki tasarrufida uch bosqichli AQR Markazi (Pilot 2025–2026 yillar, Kengaytirish 2027–2028 yillar, Tizimlashtirish 2029 
yil) konseptual modeli taklif etiladi.

Kalit soʻzlar: AQR, aktivlar sifati, NPL, MHXS 9, ECL, EMB, XVF FSAP, bank nazorati, O‘zbekiston bank tizimi, Asia 
Alliance Bank, Aloqabank, Mikrokreditbank, prudensial tartibga solish.

Abstract. This scientific article examines the necessity, conceptual model, and practical roadmap for establishing an 
independent Asset Quality Review (AQR) center, based on statistical data from the Uzbek commercial banks Asia Alliance 
Bank, Aloqabank, and Microcreditbank for the period 2020-2025. The article analyzes the AQR experience within the 
banking systems of developed and developing countries. The phrase "targeted AQR is warranted" from the IMF's 2023 
FSAP conclusion is presented as an international basis for this targeted establishment. A three-stage conceptual model 
for an AQR Center under the Central Bank of Uzbekistan is proposed: Pilot (2025-2026), Expansion (2027-2028), and 
Systematization (2029).

Key words: AQR, asset quality review, NPL, IFRS 9, ECL, ECB, IMF FSAP, banking supervision, Uzbekistan banking 
sector, Asia Alliance Bank, Aloqabank, Mikrokreditbank, prudential regulation.

Аннотация. В данной научной статье исследуется необходимость, концептуальная модель и практическая 
дорожная карта создания Центра независимой оценки качества банковских активов (AQR - Asset Quality 
Review) на основе статистических данных коммерческих банков Узбекистана Asia Alliance Bank, Алокабанк и 
Микрокредитбанк за 2020-2025 годы. В данной статье анализируется опыт АБР в банковской системе развитых 
и развивающихся стран. Фраза “targeted AQR is warranted” в заключении МВФ FSAP за 2023 год указывается 
в качестве международной основы для целенаправленной организации. Предлагается концептуальная модель 
трехэтапного Центра США (Пилот 2025-2026, Расширение 2027-2028, Систематизация 2029) при Центральном 
банке Узбекистана.

Ключевые слова: AQR, качество активов, NPL, МСФО 9, ECL, ЕЦБ, МВФ FSAP, банковский надзор, банковская 
система Узбекистана, пруденциальное регулирование.

K I R I S H
Bank aktivlari sifatini mustaqil baholash — AQR (Asset Quality Review) zamonaviy moliyaviy nazoratning 

eng samarali instrumentlaridan biri sifatida jahon amaliyotida tasdiqlangan. EMB (2014), AQSH FZT (2009), 
Yaponiya FSA (2002) va Qozog‘iston NBRK (2019) tajribalari shuni ko‘rsatdiki: banklarning rasmiy moliyaviy 
hisobotlari kredit portfeli sifatini hamisha to‘liq aks ettirmaydi. AQR kredit fayllarini chuqur tekshirish, garov 
qiymatini mustaqil baholash va ECL zaxira yetarliligini EMB/XVF metodologiyasi asosida tasdiqlash vositasidir.

O‘zbekiston bank tizimi 2020–2025-yillar davomida jadal o‘sishni boshdan kechirdi. Asia Alliance Bank, 
Aloqabank va Mikrokreditbank rasmiy ma’lumotlari bazasidan olingan real ko‘rsatkichlar asosida tahlil etiladi. 
Uch bankning jami aktivlari 2020-yildagi 21.32 trln so‘mdan 2025-yilda 71.09 trln so‘mga — 3.3 barobar 
oshdi. Biroq ushbu o‘sish fonida ayrim tizimli muammolar — Aloqabankda LDRning 117% ga ko‘tarilishi, 
Mikrokreditbankning ROA ko‘rsatkichi 2024-yilda -6.28%, va 1.955 trln so‘m zaxira xarajatlari aktivlar sifatini 
mustaqil baholash zarurligini ko‘rsatmoqda.

Maqolaning maqsadi: O‘zbekiston Markaziy banki rasmiy statistika ma’lumotlari asosida uchta bankning 
2020–2025-yillardagi moliyaviy barqarorlik ko‘rsatkichlarini tahlil etish, AQR aktivlar sifatini mustaqil baholash 
zarurligini asoslash va O‘zbekistonda aktivlar sifatini mustaqil baholashni tashkil etishning ilmiy asoslangan 
konseptual modelini ishlab chiqishdan iborat.

M A V Z U G A  O I D  A D A B I Y O T L A R  S H A R H I
Bank aktivlari sifatini mustaqil baholash (AQR) va moliyaviy barqarorlikni ta’minlash masalalari jahon 

iqtisodiy adabiyotida markaziy mavzulardan biri hisoblanadi. Ushbu sohadagi tadqiqotlar asosan bank 
nazoratining samaradorligi, kredit tavakkalchiliklarini prognoz qilish va institutsional nazorat modellarini ishlab 
chiqishga qaratilgan.

Yevropa Markaziy banki metodologiyasiga ko‘ra, AQR bank aktivlarining haqqoniy qiymatini belgilash, 
aktivlar klassifikatsiyasi va zaxiralar shakllantirilishining aniqligini mustaqil baholash vositasi sifatida talqin 
etiladi. 2014-yilda EMB tomonidan amalga oshirilgan keng ko‘lamli AQR dasturi nafaqat Yevropa, balki global 
miqyosda bank nazoratining yangi standartini belgilab berdi.

Ilmiy manbalarda AQR jarayonining ahamiyati quyidagi yo‘nalishlarda tahlil etiladi: ma’lumotlar 
asimmetriyasini kamaytirish — banklarning rasmiy hisobotlari har doim ham kredit portfelining real holatini 
aks ettirmasligi EMB, AQSH FZT va Qozog‘iston milliy banki tajribalarida o‘z isbotini topgan, AQR bu borada 
axborot nomutanosibligini bartaraf etuvchi muhim mexanizm hisoblanadi. Kredit tavakkalchiligini baholash 
— MHXS 9 standarti doirasida kutilayotgan kredit yo‘qotishlarini (ECL) hisoblashda PD, LGD va EAD kabi 
parametrlarning to‘g‘ri qo‘llanilishi AQRning metodologik asosini tashkil etadi. Tizimli barqarorlik va stress-
testlar — Xalqaro valyuta jamg‘armasi (XVF) va Bazel qo‘mitasi metodologiyalari asosida o‘tkaziladigan stress-
testlar AQR natijalari bilan uzviy bog‘liq bo‘lib, bank kapitalining real bufer darajasini aniqlash imkonini beradi.

Mintaqaviy tajriba nuqtayi nazaridan Qozog‘iston milliy bankining 2019–2020-yillardagi tajribasi O‘zbekiston 
uchun eng yaqin model sifatida qaraladi. Ushbu jarayonda “Big 4” auditorlik kompaniyalarining jalb etilishi 
va mustaqil baholash natijasida tizimdagi muammoli banklarning aniqlanishi institutsional mustaqillikning 
muhimligini ko‘rsatdi.

O‘zbekiston bank tizimiga oid tadqiqotlarda esa, davlat ulushi mavjud banklarda aktivlar sifati va NPL 
(muammoli kreditlar) boshqaruvida tizimli muammolar mavjudligi ta’kidlanadi. XVFning 2023-yilgi FSAP 
hisobotida O‘zbekiston uchun maqsadli AQR o‘tkazish asosli ekanligi (targeted AQR is warranted) alohida qayd 
etilgan bo‘lib, bu mazkur tadqiqotning dolzarbligini xalqaro miqyosda tasdiqlaydi.

Xulosa qilib aytganda, mavjud adabiyotlar tahlili shuni ko‘rsatadiki, bank tizimi shaffofligini oshirish va 
yashirin NPL hajmini aniqlashda mustaqil AQR markazini tashkil etish ilmiy va amaliy jihatdan zarurdir.

T A D Q I Q O T  M E T O D O L O G I YA S I
Tadqiqotda O‘zbekiston Markaziy bankining rasmiy moliyaviy statistika ma’lumotlari bazasidan 2020–2025-

yillar yakunidagi ko‘rsatkichlardan foydalanildi.
Tadqiqot obyekti sifatida Asia Alliance Bank, Aloqabank, Mikrokreditbank kabi yirik, o‘rtacha va kichik 

toifadagi banklar vakillari sifatida tanlab olindi. Ushbu banklarni tanlashda ikki mezon asos bo‘ldi: birinchidan, 
O‘zbekiston Respublikasi Markaziy banki ma’lumotlarida to‘liq yillik ma’lumot mavjudligi; ikkinchidan, banklarning 
hajmi va biznes modeli jihatidan farq qilishi asos bo‘lgan.

Metodologik asos: statistik trend tahlili, gorizontal va vertikal tahlil, korrelyatsiya tahlili, ssenariy modellash 
(stress-test), qiyosiy tahlil usullari, XVF FSI va Basel qo‘mitasi metodologiyasi.

Ilmiy tadqiqotda quyidagi metodlar qo‘llanildi: gorizontal tahlil — ko‘rsatkichlarning yillik dinamikasi; vertikal 
tahlil — balans tarkibini baholash; normativlar muvofiqligi tahlili va O‘zbekiston Respublikasi Markaziy banki 

Basel III me’yorlari bilan taqqoslash; AQR zarurati ko‘rsatkichlarini NPL, zaxira xarajatlari va ROA asosida 
baholash; xalqaro taqqoslama tahlil EMB, AQSH, Yaponiya, Qozog‘iston AQR tajribalariga asoslangan.

Asset Quality Review (AQR) banklarning kredit portfeli, investitsiyalar va balansdan tashqari majburiyatlari 
sifatini mustaqil va chuqur baholash hisoblanadi. AQRning amaldagi taftishdan (audit) va prudensial nazoratdan 
asosiy farqi — u maxsus metodologik tizim va mustaqillik tamoyili asosida o‘tkaziladi.

Yevropa Markaziy banki tomonidan “AQR bankning aktivlar bahosi, klassifikatsiyasi va shu asosda 
shakllantirilgan zaxiralarning aniqligi va to‘liqligini mustaqil baholovchilar tomonidan tekshirishdan iborat” 
degan ta’rif beriladi. 2014-yilda EMB yagona nazorat mexanizmi (SSM) doirasida Yevropa bank tizimidagi 130 
ta tizimli ahamiyatli bankning 3 trln yevrolik aktivini AQR orqali baholadi.

Banklarda AQRning maqsadi — bank moliyaviy holatini aniqlash, axborot asimmetriyasini kamaytirish va 
kapital buferlarining real darajasini belgilash. Banklarda AQR tizimi uch blokli metodologik asosdan iborat:

•	 bank portfeli sifati tahlili (Portfolio Sampling): kredit portfelidan statistik namuna olish, har bir kredit 
faylini chuqur tekshirish, PD/LGD/EAD parametrlarini qayta baholash;

•	 garovni (ta’minotni) baholash: mustaqil baholovchilar tomonidan ko‘chmas mulk, texnika va boshqa 
aktivlar qiymatini bozor narxi asosida qayta hisoblash;

•	 zaxiralar yetarliligini tekshirish: MHXS 9 ECL (Expected Credit Loss) modeli asosida zaxiralarning real 
yo‘qotishlarni qoplash uchun kifoyaliligini baholash.

Maqolada MHXS 9 ECL modeli (PD/LGD/EAD parametrlari), IFRS 13 haqqoniy qiymat standarti, BCBS 
144 likvidlilik tavakkalchiligini boshqarish tamoyillari va XVF FSI metodologiyasi (IMF, 2019) asos sifatida qabul 
qilingan.

T A H L I L  V A  N A T I J A L A R
Quyida keltirilgan 1-rasmda uchta bankning jami aktivlari, xususiy kapitali va jami depozitlar dinamikasi 

tasvirlangan (1-rasm).

1-rasm. Tijorat banklarining aktivlari, xususiy kapitali va depozitlari dinamikasi1, (trln. so‘m) 

Ushbu 1-rasmda aks etgan uchta bankning 2020–2025-yillar davomidagi balans ko‘rsatkichlari o‘sish 
sur’atidagi keskin farqlarni ko‘rsatmoqda. Aktivlar bo‘yicha Aloqabank barcha yillarda eng yirik bank sifatida 
ajralib turadi va 2025-yilda 31,5 trln so‘mga yetib, 2020-yilga nisbatan 3,9 barobar o‘sgan. Mikrokreditbank esa 
10,3 trln so‘mdan 30,7 trln so‘mga ko‘tarildi, ya’ni mutlaq o‘sish miqdori bo‘yicha Aloqabankka yaqinlashdi. Asia 
Alliance Bank kichikroq bazadan boshlagan bo‘lsa-da, eng yuqori o‘sish sur’atini ko‘rsatib, 2,9 trln so‘mdan 8,8 
trln so‘mga, ya’ni 3 barobarga oshgan.

1	  Ўзбекистон Республикаси Марказий банки ва тадқиқот натижалари асосида муаллиф томонидан тузилди.

Kapital dinamikasi alohida e’tiborga molik bo‘lib, bunda Mikrokreditbank 2022-yilda kapitalini 1,7 trln 
so‘mdan 3,6 trln so‘mga oshirdi va bu davlat tomonidan amalga oshirilgan kapitalizatsiya natijasi hisoblanadi. 
Depozitlar bo‘yicha barcha uch bankda izchil o‘sish kuzatildi, ammo Mikrokreditbankda depozitlar 2025-yilda 
9,73 trln so‘m bilan kreditlarga (19,98 trln so‘m) nisbatan ikki baravar kamligini ko‘rish mumkin. Bu esa bank 
likvidliligini qoplashda LDR ko‘rsatkichining 205,4% darajasida qolishining asosiy sabablaridan biri bo‘lib, AQR 
zarurligini asoslaydigan birinchi dalil hisoblanadi.

Tahlil obyekti hisoblangan banklarning 2020–2025-yillardagi 14 ta asosiy moliyaviy ko‘rsatkichi to‘liq tahlil 
etildi va tizimlashtirildi. O‘zbekistonda AQRga o‘tish zarurati to‘rtta tizimli omil bilan asoslandi:

•	 davlat ulushi mavjud banklarning ustun mavqega egaligi;
•	 kreditlar sifati va tasnifini alohida mustaqil baholashni tashkil etish;
•	 MHXS 9ning ECL modeli standart emasligi va tez kredit o‘sishidan yuzaga kelishi mumkin bo‘lgan 

yashirin NPL mavjudligi (2-rasm).

2-rasm. Tijorat banklarining CAR, LCR, NSFR va HQLA normativlari dinamikasi 2

Ushbu rasmda banklarning prudensial normativlar profili batafsil keltirilgan. Banklarning kapital monandliligi 
ko‘rsatkichlari panelida eng muhim jihat — Aloqabankda 2022-yildagi 12,49 foiz ko‘rsatkichning Markaziy 
bank tomonidan o‘rnatilgan 13 foizlik minimal me’yordan past bo‘lib, belgilangan normativ buzilganidir. Ushbu 
pasayish kredit portfelining tez kengayishi (2020–2022-yillarda 5,70 trln so‘mdan 8,9 trln so‘mga) kapital 
bazasidan oshib ketganligini bildiradi.

Aloqabankning likvidlilik ko‘rsatkichlari panelida 2021-yildagi 110,9 foiz va 2023-yildagi 103,1 foiz 
ko‘rsatkichlar minimal 100% me’yoriga yaqinlashgani sababli xavotirli hisoblanadi. Bank bo‘yicha 30 kunlik 

2	  Ўзбекистон Республикаси Марказий банки ва тадқиқот натижалари асосида муаллиф томонидан тузилди.

stress ssenariysida likvidlikni qoplash ko‘rsatkichi 86 foizga tushishi mumkinligi ko‘rsatildi. Sof barqaror 
moliyalashtirish panelida barcha uch bank me’yorni bajardi, ammo Aloqabankda 2022-yildagi 100,9 foiz 
ko‘rsatkich quyi chegara darajasida bo‘lgani uchun xavotirli hisoblanadi (3-rasm).

3-rasm. Tijorat banklarining ROA, ROE, sof foyda va operasion samaradorlik ko‘rsatkichlari dinamikasi3 

Ushbu rasmdagi to‘rt panel tadqiqot obyekti bo‘lgan uch bankning rentabellik va moliyaviy samaradorlik 
profilini ko‘rsatadi. Bunda aktivlar rentabelligi (ROA) panelida eng past ko‘rsatkich Mikrokreditbankning 
2024-yildagi -6,3 foizni tashkil etgan. Ushbu holat bankning 1,7 trln so‘m zarar ko‘rgani bilan izohlanadi. Mazkur 
zarar zaxira xarajatlarining 1 955 mlrd so‘mga oshishi bilan bevosita bog‘liq bo‘lib, bu kredit portfelining sifatini 
mustaqil baholash (AQR) zarurligini ko‘rsatadi.

Asia Alliance Bank 2022-yildan boshlab ROAni 2,5 foizdan 2025-yilda 6,2 foizgacha oshirgan va bu bank 
tizimida yuqori rentabellik hisoblanadi. Sof foyda panelida Mikrokreditbankning 2024-yildagi -1,7 trln so‘m zarari 
grafikda yaqqol ko‘rinadi. ROE panelida Asia Alliance Bankda 2023-yildagi 45,4% kapital samaradorligining 
eng yuqori darajasi qayd etilgan (4-rasm).

Banklarning operatsion samaradorlik panelida Mikrokreditbankda 2024-yildagi 80,1 foiz natija samaradorlik 
ko‘rsatkichlarining keskin yomonlashganini ko‘rsatadi.

3	  Ўзбекистон Республикаси Марказий банки ва тадқиқот натижалари асосида муаллиф томонидан тузилди.

4-rasm. Tijorat banklarining AQR zarurati uchun LDR, NPL, zaxira xarajatlari ko‘rsatkichlari 4 

Mazkur 4-rasmda uch panel aynan banklar faoliyatida aktivlar sifatini mustaqil baholash (AQR) zarurligini 
asoslaydigan ko‘rsatkichlarni keltiradi. Banklarda kreditlarning depozitlarga nisbati ko‘rsatkichi Mikrokreditbankda 
barcha tahlil qilingan yillar davomida 205–350% oralig‘ida bo‘lib, bu bank depozitlarining 2–3 baravariga teng 
kreditlar bergani, moliyalashtirish uchun banklararo bozorga to‘liq bog‘liq ekanligini bildiradi.

Aloqabankda 2020-yildan 2025-yilgacha kreditlarning depozitlarga nisbati 115,7 foizdan 117,1 foizga 
oshgan bo‘lib, kreditlash depozit bazasidan doim oldinda ekanligini ko‘rsatadi. NPL panelida Aloqabankda 
2023-yildagi keskin o‘sish 310 mlrd so‘mni tashkil etgan bo‘lsa, 2024-yilda 105 mlrd so‘mga pasayish kuzatilgan, 
ammo 2025-yilda yana 516 mlrd so‘mga oshgani NPL boshqaruvida tizimli muammo mavjudligini ko‘rsatadi.

Banklarning zaxira xarajatlari panelida Mikrokreditbankning 2024-yildagi 1 955 mlrd so‘mlik zaxira 
xarajati tizimdagi eng katta yuklama hisoblanadi. Bu ko‘rsatkich AQRdan oldin kreditlar sifatining mustaqil 
baholanmagani va unda ECL modeli parametrlarining standartlashmagani bilan izohlanadi (5-rasm).

5-rasm. Tijorat banklarining moliyaviy barqarorlik profili 5 

4	  Ўзбекистон Республикаси Марказий банки ва тадқиқот натижалари асосида муаллиф томонидан тузилди.
5	  Ўзбекистон Республикаси Марказий банки ва тадқиқот натижалари асосида муаллиф томонидан тузилди.

Ushbu 5-rasmda banklar faoliyatining ettita ko‘rsatkich bo‘yicha normallashtirilgan (0–100 shkala) profillari 
taqqoslanmoqda. Asia Alliance Bank (to‘q ko‘k) barcha ettita ko‘rsatkich bo‘yicha eng muvozanatli va keng 
profilga ega bo‘lgan. Ayniqsa ROA (6,2%), CIR (38,1%) va LDR (63,7%) bo‘yicha tizim yetakchisi bo‘lganini 
ko‘rish mumkin.

Aloqabank (o‘rta ko‘k) LCR va NSFR ko‘rsatkichlari bo‘yicha yetarli, ammo LDR (117,1%) bo‘yicha 
profilning tuzilishi pastga tushib, buzilgan. 2025-yildagi NPL 516 mlrd so‘m esa grafik tashqarisida qolgani 
sababli tashvishli ko‘rsatkich sifatida qaraladi.

Mikrokreditbank (yashil) CAR (18,5%) va NSFR (113%) bo‘yicha kuchli pozitsiyaga ega, ammo LDR 
(205,4%) bo‘yicha juda yuqori va ROA (0,59%) bo‘yicha juda past daraja profilni yanada kichraytirmoqda. 
Bankning 2024-yil yakunida -6,3 foizni tashkil etgan ROA ko‘rsatkichidan keyingi 2025-yilda 0,59 foizga qaytishi 
tiklanish belgisi bo‘lsa-da, davomiy monitoringni talab etadi.

Ushbu diagrammadan umumiy xulosa qilib, O‘zbekistonda AQR markazini tashkil etishda maqsadli amaliy 
asos sifatida foydalanish mumkin.

O‘zbekiston bank amaliyoti uchun Qozog‘iston milliy banki tajribasi eng yaqin va amaliy jihatdan maqbul 
hisoblanadi. Qozog‘iston milliy banki tomonidan 2019–2020-yillarda KPMG va Deloitte jalb qilinib, 14 ta yirik 
bank baholandi, shundan 3 ta bank likvidlashtirildi. Quyida keltirilgan 1-jadvalda AQRning 5 ta xalqaro namunasi 
bo‘yicha taqqoslama tahliliy ma’lumot berilgan (1-jadval).

1-jadval. Xalqaro amaliyotda AQR tajribasining taqqomlama tahlili6 

Parametr EMB  
2014

AQSH SCAP 
2009

YAponiya 
FSA 2002 Qozog‘iston 2019

O‘zbekiston bank 
tizimi uchun 

takliflar
Banklar 130 19 11 14 30+ (1-navbat: 9*)

Aktivlar 3.72 trln.evro 2.5 trln.AQSH 
dollari

1.5 trln.
yapon 
ienasi

180 mlrd.AQsh 
dollari ~300 trln. so‘m

Tashkilotchi EMB+SSM FZT+Xazina FSA NBRK+JB O‘zMB+XVF/JB

Audit Oliver 
Wyman+Big4 Big4 Big4 KPMG+Deloitte EY+PwC+KPMG

Asosiy topilma +136 mlrd.evro 
zaxira

74.6 mlrd. 
AQSH dollari 
kapital

8.7 trln. 
yapon 
ienasi 
zaxira

3 bank tugatildi Erta aniqlash

Davomiylik 12 oy 6 oy 3 oy 18 oy 18 oy (1-faza)
*davlat ulushi mavjud banklar

Tahlil amalga oshirilgan davlatlar bank tizimida baholangan banklar soni va aktivlar hajmi AQR 
samaradorligining birinchi mezoni hisoblanadi. EMBning 2014-yildagi dasturi 130 bank va 3,72 trln yevrolik 
aktivni qamrab olgan tarixdagi eng keng qamrovli AQR hisoblanadi. AQSHda SCAP esa atigi 19 bankni 
tekshirgan, lekin 2,5 trln dollarlik aktiv konsentratsiyasi tizimning yuqori monopollashganligini tasdiqlaydi. 
Yaponiya FSAning 11 bank bilan cheklanishi va Qozog‘istonning 14 bankli tajribasi nisbatan tor, ammo maqsadli 
jarayonlar sifatida qarash mumkin. O‘zbekiston uchun taklif etilgan 30+ bank (birinchi navbatda 9 ta) davlat 
ulushi mavjud banklarni ustuvor tarzda baholash taklif etildi.

AQR baholashni kim amalga oshirishi masalasida aksariyat mamlakatlarda Markaziy banklar shug‘ullangan 
va uning modellari nazorat hamda moliyaviy kafolatni birlashtirgan ikkiyoqlama mexanizmni namoyon etadi. 
Qozog‘iston milliy banki va Jahon banki hamkorligi ko‘pchilik mamlakatlar uchun maqbul model hisoblanadi va 
O‘zbekiston uchun taklif etiladi.

Barcha rivojlangan davlatlar tajribasida Big4 audit kompaniyalari yoki ularga tengdosh firmalar AQRni 
mustaqil tasdiqlagan. O‘zbekiston uchun KPMG yoki boshqa bir yirik auditorlik kompaniyasini taklif etish 
maqsadga muvofiq bo‘lib, xalqaro audit standartlarini milliy ekspertiza bilan uyg‘unlashtirishni ko‘zda tutadi va 
ishonchlilikni ta’minlash uchun zarur shart hisoblanadi.

Banklarda AQR dasturlarini joriy etish miqyosi, tashkilotchilik tuzilmasi va vaqt oralig‘i mamlakatning bank 
tizimi rivojlanganlik darajasiga mutanosib ravishda moslashtiriladi. O‘zbekiston uchun taklif etilgan model 
Qozog‘iston tajribasiga yaqin, ammo EMB va XVF metodologik standartlaridan foydalanish hamda uni sifat 
jihatidan yuqoriroq darajaga ko‘tarish imkonini beradi.

6	  Тадқиқот натижалари асосида муаллиф томонидан тузилди.

O‘zbekiston uchun taklif etilayotgan AQR markazi “mustaqil funksional bo‘linma” modeli, ya’ni O‘zbekiston 
Respublikasi Markaziy banki tasarrufida alohida mustaqil organ asosida tashkil etilishi maqsadga muvofiq. Bu 
Qozog‘iston milliy banki tajribasiga muvofiq bo‘lib, O‘zbekiston Markaziy bankining institutsional mustaqilligini 
ta’minlaydi (2-jadval).

2-jadval. O‘zbekistonda AQR markazini tashkil etishning modellari7

Modellar Afzalliklari Kamchiliklari

Model A: O‘zbekiston Markaziy 
banki tarkibida mustaqil bo‘linma

• Tez tashkil etish 
• Nazorat ma’lumotlariga to‘g‘ridan to‘g‘ri 
kirish  
• Minimal huquqiy o‘zgarishlar  
• Qozog‘iston milliy banki tajribasiga mos

• Markaziy banki mustaqilligiga 
«ichki» tahdid

Model B: Alohida agentlik sifatida 
chiqarish

• To‘liq mustaqillik  
• EMB SSM modeliga yaqin  
• Alohida moliyalashtirish

• YAngi qonun zarur 
• Uzoqroq tashkil etish  
• Ko‘proq xarajat

Model C: Jahon banki va XVJ 
bilan hamkorlikda

• Xalqaro tajriba  
• Texnik yordam  
• «Big 4» jalb qilish oson

• Vaqtinchalik  
• Xalqaro tashkilot chiqsa, davom 
etmasligi mumkin

Mazkur jadvalda uchta institutsional model taqqoslanib, har birining afzallik va kamchiliklari aniqlangan. 
Bunda Model A (O‘zbekiston Markaziy banki tarkibida mustaqil bo‘linma) tez ishga tushirish, normativ 
ma’lumotlarga to‘g‘ridan-to‘g‘ri kirish va Qozog‘iston milliy banki tajribasiga mosligi bilan ajralib turadi. Biroq 
“O‘zbekiston Markaziy banki mustaqilligiga ichki tahdid” deb belgilangan kamchilik modelning asosiy institutsional 
zaifligi hisoblanadi. Jahon bankining FSAP 2025-yilgi ma’ruzasida ham ta’kidlanganidek, nazoratchi organ ayni 
vaqtda tekshiriladigan tuzilmaga tobe bo‘lishi obyektivlikni cheklaydi.

Model B (alohida agentlik sifatida tashkil etiladi) EMB joriy etgan SSM modeliga o‘xshaydi va “to‘liq 
mustaqillik” arxitekturasiga yaqinligi bilan nazariy jihatdan optimal hisoblanadi. Ammo “yangi qonun zarurligi” 
va “ko‘proq xarajat” kabi kamchiliklar ushbu modelning amaliy imkoniyatini pasaytiradi.

Model C (JB/XVF bilan qo‘shma) xalqaro tajriba va texnik yordamni jalb etishda “Big 4” audit standartlarini 
oson tatbiq etish imkonini beradi. Kamchiligi — vakolat taqsimotida xorijiy tashkilot ishtirokidagi davomiylik 
xavfi, ya’ni loyiha yakunida institutsional xotira mamlakatda qolmasligi mumkin.

Taklif etilgan A+C kombinatsiyasi ushbu ikkilamchi xavfni oqilona hal qiladi: dastlab O‘zbekiston Markaziy 
banki tarkibida tashkiliy tuzilma (tezlik va ma’lumotga kirish imkoniyati) yuzaga keltiriladi hamda XVF/JB texnik 
ko‘magi asosida metodologik standartlar ta’minlanadi. Bu yondashuv Qozog‘iston milliy banki va Jahon banki 
tajribasiga mazmunan o‘xshash bo‘lib, u yerda ham dastlab ichki tuzilma ishga tushirilib, keyin alohida tuzilma 
sifatida ajratilgan (3-jadval).

3-jadval. AQR Markazi tashkiliy tuzilmasi va kadrlar rejasi 8

Bo‘linma Asosiy vazifalar Xodimlar soni Malaka talablari

1. Kredit tahlili 
bo‘limi

Kredit fayllarini chuqur tekshirish, PD/LGD/
EAD qayta hisoblash, NPL klassifikasiya 
taftishi

12–15 
mutaxassis

CFA/FRM, MHXS 9 
sertifikat, bank nazorati 
tajribasi

2. Garov 
baholash bo‘limi

Mustaqil baholovchilarni akkreditasiyalash, 
IFRS 13 muvofiqlik nazorati, ko‘chmas mulk 
ekspertizasi

8–10 
mutaxassis

Lisenziyalash ekspertizasi, 
RICS/AVA malakasi, MHXS 
13

3. Stress-test va 
modellashtirish

ECL modeli validasiyasi, stress-test o‘tkazish, 
makro ssenariylar ishlab chiqish 6–8 mutaxassis

Econometrics, Python/R, 
EBA/BCBS stress-test 
metodologiyasi

4. Huquqiy va 
muvofiqlik bo‘limi

Me’yoriy baza ishlab chiqish, banklar 
bilan shartnoma tuzish, AQR natijalarini 
rasmiylashtirish

4–5 mutaxassis Bank huquqi, MHXS/IFRS, 
Basel III

5. Xalqaro 
aloqalar bo‘limi

EMB, XVF, JB, BCBS bilan koordinasiya, 
tajriba almashish, texnik yordam jalb qilish 3–4 mutaxassis Ingliz/nemis tili, xalqaro 

moliya institutlari tajribasi
JAMI 
XODIMLAR

Markaz imkoniyati: 7 ta D-SIB*,  yillik 7-9 ta 
bank

33–42 
mutaxassis Talabga asosan

* D-SIB - Domestic SIB, ya’ni milliy miqyosda tizimli ahamiyatga molik bank

7	  Тадқиқот натижалари асосида муаллиф томонидан тузилди.
8	  Тадқиқот натижалари асосида муаллиф томонидан тузилди.

Ushbu jadvalda AQR markazining beshta funksional bo‘linmasi, jami 33–42 nafar mutaxassis shtatidan 
iborat tuzilmasi va ularning malaka talablari belgilangan. Bu tashkiliy loyiha inson kapitali nazariyasi va 
funksional tamoyillar asosida joriy etish uchun ishlab chiqilgan.

Funksional tuzilma beshta bo‘linmadan iborat bo‘lib, ular ierarxik emas, balki parallel ixtisoslashgan 
tarzda loyihalangan. Bunda kredit tahlili (12–15 nafar mutaxassis) AQRning yadrosi bo‘lib, PD/LGD/EAD 
parametrlarini hisoblash va NPL klassifikatsiyasi birinchi bo‘linmaga yuklatilgan. Bu EMBning 2014-yildagi AQR 
metodologiyasida ham kredit fayllarini tekshirish (Credit File Review) markaziy blok bo‘lganligi bilan to‘liq mos 
keladi.

Garovlarni baholash bo‘linmasi (8–10 nafar mutaxassis) IFRS 13 muvofiq baholash standarti va RICS/
AVA akkreditatsiyasi talablari asosida shakllantiriladi. Bu yondashuv ko‘chmas mulk portfelining O‘zbekiston 
banklarida yuqori konsentratsiyasi mavjudligi bilan asoslanadi.

Stress-test va modellashtirish bo‘linmasi (6–8 nafar mutaxassis) econometrics, Python/R ko‘nikmalari va 
EBA/BCBS stress-test metodologiyasini talab etadi. Ushbu bo‘linma tarkibi EMBning AQRdan keyingi kompleks 
baholash (Comprehensive Assessment) metodologiyasiga mos keladi. Shuningdek, ECL validatsiyasi va 
makrosssenariy modellashtirish AQR yakuniy hisobotining aniqligini ta’minlovchi muhim bo‘g‘in hisoblanadi.

